
Lënda: Historia e filmit dhe televiziont 

Ligjërata 7 

 

David Wark Griffith1 dhe zhvillimi i strukturës narrative  

 

David Llewelyn Wark Griffith, u lind në vitin 1875 në Crestwood, Kentucky. Të jatin e 
kishte oficer në armatën e jugut. Dejvidin e ngriti e motra që ishte mësuese në 
profesion. Vet Griffithi punoi si gazetar, zjarrëfikës, poet, punëtor metalik, aktor, etj.  

D.W.Griffith, mori  epitete  të shumta sa i përket filmit. Ai u quajt  ''babai i teknikave të 
filmit'', ''njeriu që zbuloi Hollywood-in'', “autori i parë filmik'' si dhe ''Shekspiri i ekraneve''.   

Ai arriti që në film të zhvillojë katër parametra:  

• gjuhën e filmit,  
• kohën e filmit,  
• ritmin filmik,dhe  
• aktrimin filmik. 

 
Përmes montazhit, Griffith-i, kohën filmike e shkurton ose e zgjat, ndërsa vet ritmi filmik 
varet nga montazha apo prerjet.  Kur flasim për interpretimin (aktrimin) filmik, atëherë 
flasim për afrimin e kamerës pranë fytyrës së aktorit, që imponon nevojën e zvogëlimit 
të fuqisë së shprehjes së fytyrës e që deri në këtë kohë aktorët ishin të detyruar ta 
bënin. 

Megjithatë, gjatë 60 vjetëve, që kur ishin krijuar veprat e tij më të spikatura, pranimi i 
Griffith-it si artist ishte temë e debateve të parreshtura në mesin e krijuesve të filmit, 
ndërsa reputacioni i tij në kritikën e filmit ishte më i ndryshueshëm se reputacioni i 
cilësdo figurë të rëndësishme në historinë e filmit. Problemi ishte se në esencë, Griffith-i 
ishte një paraqitje paradoksale.  Ai padyshim ishte një zhvillues gjenial i filmit të luajtur 
dhe artisti i parë vizionar, por, gjithashtu ishte edhe një provincialist, një romantik jugor 
me pretendime për kulturën e lartë të letërsisë, i dhënë pas sentimentalitetit dhe 
melodramës. 

Ndikimet të cilat e formuan 

Pas vdekjes së të jatit në vitin 1885, familja e Griffith-it u shpërngulën për të mbijetuar. 
Ai u detyrua të braktiste shkollën, për të ndihmuar mbijetesën e familjes. Pasi i kishte 
                                                            
1http://www.youtube.com/watch?v=gVe3HW2EzeM&list=PLtfuigOruCK6VA9cTI6IwybyGqVsCWjhi 

http://www.youtube.com/watch?v=gVe3HW2EzeM&list=PLtfuigOruCK6VA9cTI6IwybyGqVsCWjhi

ndërruar disa lloje punësh, u apasionua pas teatrit dhe u nis nëpër turne të ndryshme 
në Perëndimin e mesëm, me shoqata udhëtuese aktorësh. Karriera e tij prej aktori ishte 
pothuajse më pak çështje talenti, e më tepër çështje e natyrës së tij dhe pamjes fizike 
(ai dukej bukur dhe tërë jetën e tij ishte shumë atraktiv- i ndërtuar fizikisht si statujë). Në 
periudhën prej vitit 1897 deri më 1905, karrierën e tij prej aktori e zhvillonte që nga 
Mineapolisi dhe Njujorku deri në San Francisko, duke jetuar në kushte të mjerueshme 
nëpër bujtina dhe duke mbijetuar ndërmjet dy angazhmanesh ashtu që pranonte 
gjithfarë lloj punësh prej punëtori fizik. 

Griffith u kthye nga San Francisko në lindje, në vitin 1906, për të realizuar një rol të 
respektuar në filmin “Elizabeta, mbretëresha e Anglisë” (Elizabeth, the Queen of 
England), produksion i kompanisë Nance O’ Neil,  pas të cilit u martua me Linda 
Arwidson, një femër që ishte pjesë e po të njëjtës shoqatë aktorësh, dhe filloi të 
shkruante pjesën e tij “A fool and a girl” (I marri dhe vajza), një melodramë serioze, 
inspirimin për të cilën e gjeti në përditshmërinë e tij si punëtor fizik në Kaliforni. 

Këtë tekst, ai arriti ta shiste për një mijë dollarë, duke e impresionuar Xhejms Haketin, i 
cili në vitin 1907, këtë pjesë do ta filmonte në Uashington. Rrëfimi “I marri dhe vajza”, do 
të sillte kritika shumë të dobta, prandaj pas dy javësh u hoq nga repertori. Pavarësisht 
kësaj Griffith, ishte i bindur në talentin e tij prej letrari, andaj tërë mjetet i investoi në 
karrierën e tij letrare.Gjatë viteve të mëvonshme, ai arriti të botojë përmbledhje poezish 
dhe tregimesh të shkurtëra në magazinat që i dedikoheshin klasëve të mesme qytetare, 
siç ishin Collier‘s Weekly, Good Hausekeeping, Cosmopolitan, ndërsa e përfundoi edhe 
një pjesë -  një dramë epike në katër akte për revolucionin amerikan,  me titull “War”, e 
mbështetur plotësisht në ditarët e shkruara të asaj kohe, e të cilët i kishte gjetur në 
bibliotekën e qytetit. Edhe pse pjesa më e madhe e materialeve faktografike më vonë 
do të bëhet pjesë e epit filmik “Amerika” (1924), pjesa Lufta (War) nuk arriti të gjente 
producent,  ndërsa Griffith nisi të kërkonte punë të përhershme. 

Në këtë situatë, në vitin 1907, ai takohet me Max Davidson, koleg aktor nga Louiswille, i 
cili i sygjeron që pjesët që ai i shkruante t’ ua shiste kompanive të cilat xhironin filma, 
por një gjë të tillë Griffith e sheh me dyshim, ngaqë mendon se kjo do të ndikonte keq 
në karrierën e tij letrare.  Sado që në këtë periudhë, ai dinte shumë pak për filmin, 
megjithatë e përbuzte këtë veprimtari. 

Por, e pati të nevojshme të ushqehej, ndërsa rrëfimet e tilla filmike  mund të shiteshin 
për pesë dollarë, andaj e adaptoi pjesën Toska (La Toska) të Victoren Sardu, me emrin 
Lorens Griffith, të cilën ia ofroi Edwin Porter-it, në studion e Edisonit. Porter, e refuzoi 
këtë pjesë, me arsyetimin se kishte shumë skena për një film, por ai ngeli i impresionuar 
nga pamja fizike e Griffith-it, andaj ia ofroi rolin kryesor në filmin që po xhironte 

“Rescued from an Eagle’ s Nest”2  (I shpëtuar nga foleja e shqiponjës), me një honorar 
prej 5 dollarësh në ditë. 

Fillimet në Kompaninë Biograph 

Kompania American Mutoscope and Biograph ishte themeluar në vitin 1895 si kompani 
partnere e disa njerëzve ku bënte pjesë edhe Edisoni, me laboratoret e tij, por pas 
mosmarrëveshjeve me njërin nga menaxherët e produksionit, u ndanë nga ky i fundit. 

Me ardhjen e Griffith në këtë kompani, së shpejti emri i kompanisë do të mbetet vetëm 
Biograph, ndërsa kjo kompani do të paraqiste konkurrentin e vetëm për Edisonin vite 
me radhë. Biograph punësoi njerëz shumë të talentuar, në mesin e të cilëve edhe Bili 
Bicer, i cili më vonë do të bëhet edhe xhirues i filmave të Griffith. Pas problemeve që iu 
paraqitën kompanisë, për shkak të borxheve ndaj bankave dhe rënies së interesimit të 
publikut për filmat e tyre, Griffith, i cili ishte i angazhuar aty si aktor, do të ketë rastin të 
sprovohet edhe si regjisor. Këtë ia ofroi drejtori gjeneral i Biograph, Henry Marvin. 

Për temë të filmit të tij të parë, Griffith, zgjodhi një rrëfim melodramatik për një fëmijë i 
cili rrëmbehet nga ciganët por i cili ia del të shpëtojë nga ta. Filmi quhej “Aventurat e 
Dolit” (The Adventures of Dollie)3, e që në fakt ishte pothuaj i njëjti rrëfim si në filmin 
“Rescued from an Eagle’s Nest”. Griffith, këtë film e xhiroi për dy ditë, në vitin 1908, i 
këshilluar në vazhdimësi nga Bicer dhe Artur Marvin, të cilët ishin xhirues. Sado që filmi 
nuk solli asgjë inovative, kjo punë i mundësoi Griffith-it, një kontratë në vlerë prej 45 
dollarësh në javë. Deri në korrik të 1908, kur filmi u shfaq për herë të parë, Griffith arriti 
të xhironte edhe pesë filma të tjerë, si dhe përfundoi edhe një film që e kishte nisur ta 
punonte një regjisor tjetër. 

Inovacionet 1908-1909: narracioni përmes montazhës 

Gjatë pesë vjetëve të ardhshme, Griffith bëri regjinë e rreth 450 filmave një dhe dy 
rulonësh për kompaninë American Biograph, duke eksperimentuar me të gjitha teknikat 
e filmit të luajtur, të cilat më vonë do t’ i përdorte në filmat “Lindja e kombit” (The Birth of 
a Nation, 1915) dhe “Mosdurimi” (Intolerance, 1916). Filmat e Griffithit të xhiruar për 
Biograph ishin jashtëzakonisht të popullarizuar tek publiku i atëhershëm dhe një numër i 
madh i krijuesve filmik e imituan (po aq sa edhe praktikën e tij të prodhimit ditë për ditë). 
Griffithi pati rol në transformimin e sistemit të produksionit nga modeli naiv në atë klasik. 
Përpjekja e parë e Griffithit në drejtim të formës së luajtur klasike është përdorimi i 
messkuadrave ose inserteve në fimin “The Greser’s Gauntlet” (1908, i cili u xhirua 4 
muaj pas filmit “Aventurat e Dolit”).  

                                                            
2http://www.youtube.com/watch?v=1lflJ6ZVKgo 
3http://www.youtube.com/watch?v=cYQCTEYjYDA 

http://www.youtube.com/watch?v=1lflJ6ZVKgo
http://www.youtube.com/watch?v=cYQCTEYjYDA

Duke ndërruar pozitën e kamerës në mes të skenave, Griffith i mundësoi shikuesit që 
nga fytyra e aktorit të lexonte emocionet e tij, në vend të gjestikulacioneve të sforcuara 
përtë shprehur emocionet. Duke e bërë këtëGriffithi jo vetëm e ndau skenën në numër 
më të madh të kuadrave por edhe zvogëloi mospërputhjen e publikut dhe veprimit. 
Prerja nga gjysëm totali në plan të mesëm gjithashtu e zgjidh me efikasitet edhe 
problemin e madh narrativ, prandaj Griffithi vazhdoi ta aplikojë këtë version të 
montazhës shumë herë gjatë muajve të ardhshëm me rezultat pozitiv. Kështu inovacioni 
i parë i madh i Griffithit, në filmat e viteve 1908-1909 të Biographit,  ishte ndërrimi i 
kuadrave të gjatësive të ndryshme hapësinore (respektivisht distancave të ndryshme në 
linjën kamerë-objekt), nga të cilët asnjëri nuk ka qenë dramturgjikisht i përfunduar në 
vete, me qëllim të krijimit “të fjalive” filmike brenda skenave.  Më vonë ai do të montojë 
totale, plane të mesme, amerikane, groplane të mesme dhe groplane së bashku për të 
përfituar një skenë të vetme dramatike nga shumë kënde shikimi, respektivisht të 
xhiruar nga kënde të ndryshme të kamerës. 

Në filmat e rradhës të kompanisë Biograph, Griffith gjithashtu do të kuptojë edhe 
rëndësinë e totalit ekstrem për të ngjallur sekuenca panaromike apo të aksioneve epike 
të cilat do të kenë rëndësi esenciale në filmat “Lindja e Kombit” dhe “Mosdurimi”. Griffith 
gjithashtu do të përdorte për herë të parë edhe efektin flashback, që paraqet një apo 
disa kuadra të cilët e ndërpresin rrjedhën e kohës së rrëfimit dhe na kthejnë në të 
kaluarën. Këtë efekt Griffith e përdori për herë të parë në filmin “After many Years” 
(1908). Menaxherët e Kompanisë Biograph të cilët ishin kundër prodhimit të këtij filmi 
pasi në këtë film nuk kishte aksion dhe as ndjekje, ishin plotësisht të shokuar me këtë 
eksperiment i cili shkatërroi të gjitha rregullat e krijimtarisë filmike për mosrespektimin e 
kohës dhe vendit në mënyre strikte kronologjike. Griffith për këtë kishte thënë se ështëe 
njëjta gjë sikur në letërsi – këto janë rrëfime në fotografi. Filmi “After many Years” u 
përshëndet si kryevepër dhe siç thotë Louis Jackobs, ky do të jetë filmi i parë amerikan 
që do të eksportohet jashtë shtetit me të madhe.  

Gjatë viteve të para qëGriffithi i kaloi si regjisor në kompaninë Biograph, filmat e tij edhe 
pse në mënyre anonime, e rritën pasurinë e kompanisë, prandaj produksioni Biograph 
arriti prestigj të lartë tek kritika, prestigj ky që zakonisht i rezervohej pjesëve të 
sukseshme teatrale.Griffith pati rëndësi edhe në dinamikën e filmit. Ai zbuloi se koha sa 
një kuadër qëndron në pëlhurë, mund të krijojë tension të madh psikologjik tek publiku – 
sa më e shkurtër të jetë koha e kuadrit në pëlhurë, aq më e madhe do të jetë mundësia 
për të krijuar tension. 

Inovacioni, 1909-1911; narracioni brenda kuadrit 

Zbulimet e viteve 1908-1909 (ndërrimet e kuadrave të gjatësisë së ndryshme 
hapësinore dhe kohore) ishin funksione të montazhës, të raportit dinamik në mes 
grumbullit të kuadrave (fremave), që ne i quajmë strukturë narative e cila ndërtohet 

nëmes kuadrave. Por, së shpejti,Griffith do të fillojë të merret edhe me atë që ndodh 
brenda fotografive dhe kuadrave në filmat e tij (struktura narrative të cilat ndërtohen 
brenda kuadrit). 

Duke e bërë përmbajtjen e filmave të tij më serioze, Griffith synonte t’ i jepte dinjitet 
mediumit filmik. Edhe një aspekt tjetër i përpjekjes së tij ishte kujdesi që i kushtonte 
zgjedhjes së aktorëve dhe regjisë së interpretimit. Griffithi në fakt ishte regjisori i parë i 
aktorëve. Meqë edhe vet ishte aktor dhe e kuptone psikologjinë e këtij profesioni, ai e 
dinte vlerën e provave të udhëhequara me kujdes, prandaj ato i bëri të obligueshme për 
të gjithë stafin dhe bashkëpunëtorët, edhe pse shumica e regjisorëve të tjerë i xhironin 
filmat pa prova. Për këtëGriffithi shpesh aktorët i paguante katër herë më shumëse 
studiot tjera konkurrente, ashtu që në vitin 1913 formoi trupën e vet të aktorëve. Ai pati 
rëndësi gjithashtu sepse aktorët i mësoi të luajnë në mënyrë natyrale dhe të shprehen 
ndjeshëm. Megjithatë kujdesi qëGriffithi i kushtonte përmbajtjes së filmit ishte shumë 
më e madhe se kujdesi që i kushtonte aktorëve apo skenografisë. P.sh. në fund të 
vitit1908 në filmin “The Drumcard’s Reformation”, filloi të eksperimentojë me mundësitë 
shtesë të dritës, edhe atë duke ndriçuar skenën me zjarr. Në kohën kur llampat elektrike 
sapo kishin filluar të përdoreshin në xhirimet në hapësira të mbyllura, ky ishte nje hap 
radikal sepse rregullat e atëhershme kërkonin ndriçim të thjeshtë dhe të njëtrajtshëm 
tëçdo pjese të skenografisë. Griffithi u bë mjeshtër i të ashtuquajturit ndriçim tonik ose 
ndriçim atmosferik.  

Rruga e Griffithit drejt filmittë metrazhit të gjatë 

Periudha e stazhit të Griffith-it, siç quhet shpesh puna e tij në kompaninë Biograph, e 
arriti kulmin në vitin 1911, kur iu ofrua kontrata e tretë me radhë, krahas një page 
ekstravagante në vlerë prej 75 dollarësh në javë – plus tatimet, dhe kur ai për herë të 
parë fillon të përdorë emrin e tij David Griffith publikisht, në vend të Lorens Griffith, siç 
nënshkruhej deri në këtë kohë. Kjo edhe dëshmon se Griffith, ishte krenar për punën e 
tij që bënte. Puna që ai para tri vitesh e kishte pranuar sa për të mbijetuar, tani ishte 
kthyer në karrierë të suksesshme për të.  

Griffith tashmë e kishte kuptuar që filmat e tij njërulonësh ishin shumë të popullarizuar, 
andaj iu përkushtua gjithnjë e më shumë formës më komplekse të filmit të luajtur. Kah 
fundi i vitit 1911, ai filloi të ndjejë bllokadën e kufizimit të filmit njërulonësh (filma me 
kohëzgjatje 10-16 minuta), dhe e ndjeu se për të vazhduar eksperimentimin në filmin e 
luajtur, këtë do të mund ta bënte vetëm nëse filmat do të zgjasnin më shumë. Ideja që 
një roman, një shfaqja teatrale apo opera të zgjaste vetëm dhjetë minuta dhe të kishte 
art në të, për Griffith-in do të ishte qesharake, andaj ai mendonte se i njëjti parim do të 
vlente edhe për filmin. 

Prandaj, pavarësisht dëshirave të punëdhënësve, Griffith, vendosi që kah fundi i vitit 
1911 të bëjë remake (xhirim nga fillimi) të filmit “After many years” të realizuar në vitin 
1908, në film dy rulonësh të cilin e quajti “Enoch Arden”4. Griffith, kishte provuar të 
bënte një film të tillë dyrulonësh qysh në vitin 1910, mirëpo Biograph e kishte lansuar 
atë në dy pjesë, duke i vënë emër të veçantë secilit rulon. Një gjë të tillë, provuan ta 
bënin edhe me filmin “Enoch Arden”, mirëpo publiku kërkonte versionin e pandërprerë, 
andaj Biograph u detyrua që filmin ta transmetonte të plotë. Kompania pas këtij filmi, 
kërkoi nga Griffith që tani e tutje të punonte në filma dyrulonësh, për të konkurruar edhe 
me kompanitë tjera filmike vendore dhe evropiane. 

Kjo gjë natyrisht, i konvenonte shumë Griffith-it, andaj në vitin 1912, në Kaliforni xhiroi 
tre filma dy-rulonësh (krahas një numri të madh të filmave të tjerë) gjë që atë dhe 
publikun e tij e përgatitën për filmin e metrazhit të gjatë, e që do ta realizonte në vitin 
1913, me titull “Judita nga Betulia”. 

Këta filma mezi arritën të shiheshin, sepse në këtë periudhë derisa filmat u bënë gati 
për transmetim komercial, në SHBA kishte arritur filmi “Dashuritë e mbretëreshës 
Elizabet” dhe filma të tjerë artistikë (film d’ art), që sollën edhe ethet e filmit të metrazhit 
të gjatë. Megjithatë, Griffith, në këtë film (Dashuritë e mbretëreshës Elizabet), nuk gjeti 
ndonjë arsye për të qenë krenar me të, sepse kjo dramë e filmuar përmbante 23 kuadra 
të veçantë gjatë 53 minutave sa zgjaste filmi, derisa filmi i tij një rulonësh “The Sands of 
Dee” (Shkretëtira  Dee) i xhiruar në të njëjtën kohë me Dashuritë..., kishte 68 kuadra të 
veçantë në dhjetë minuta kohëzgjatje. 

Griffith, vendos që në këtë periudhë t’ i përkushtohet realizimeve të shtrenjta duke pasur 
besim që do të arrinte të përforconte namin e tij si mjeshtër kulmor i artit filmik. 

“Judith of Bethulia” 5 dhe kalimi në Mutual 

Nuk dihet saktësisht nëse D.Griffith kishte shikuar apo jo filmin Quo vadis?, kur në 
qershor të vitit 1913 filloi fshehtas xhirimin e filmit Judita nga Betulia (Judith of Bethulia), 
por nga shtypi kishte lexuar artikuj të shumtë për të, sa për të arritur të kuptojë se fjala 
ishte për nje spektakël epik. Filmi bazohej në legjendën për vejushën e Betulias, e cila 
shtiret kinse është dashuruar në sundimtarin e Asirisë, Holofernin, për ta vrarë dhe për 
ta çliruar qytetin e saj të rrethuar.  

Buxheti i filmit ishte 80 mijë dollarë, që për atë periudhë kohore ishte një shumë 
jashtëzakonisht e madhe, ndërsa Griffith deri në fund të xhirimit kishte harxhuar edhe 
dyfishin e asaj shume, në përpjekjen e tij të papërmirësueshme për autenticitetin 
                                                            
4http://www.youtube.com/watch?v=vhs-ez0JVdg 
5http://www.youtube.com/watch?v=p9mIR0y1WQM 

 

http://www.youtube.com/watch?v=vhs-ez0JVdg
http://www.youtube.com/watch?v=p9mIR0y1WQM

dramatik dhe vrullin krijues. Një pjesë e madhe e buxhetit, ishte shpenzuar në provat e 
skenave të studiuara mirë për betejën, e të realizuar në një hapësirë prej 12 miljesh 
katrorë në Chatsworth Park të Kalifornisë, ku veç tjerash, më e veçanta e këtij realizimi 
ishte qyteti i rikonstruuar i Betulias. Një pjesë e konsiderueshme e buxhetit ishte 
shpenzuar edhe për kostumet dhe respektimin e detajuar të skenografisë, ndërsa 
aspekti më i kushtueshëm i filmit ishte gjatësia e tij: Griffith kishte xhiruar aq shumë, në 
mënyrë që filmi “Judita nga Betulia” të jetë vepër epike për tërë mbrëmjen, por në fund 
e kishte montuar atë në vetëm katër rulona. 

Ky film do të jetë edhe si rezyme e Griffith-it në kompaninë Biograph.  

I realizuar në katër akte, në filmin në fjalë ishin përdorë të gjitha mjetet narrative të cilat 
Griffith i kishte zbuluar apo i kishte perfeksionuar gjatë punës pesë vjeçare në 
kompaninë Biograph. Si spektakël ky film i tejkaloi të gjitha rekordet e arritura deri 
atëherë, me skena masive të rrethimit, betejat në hapësira të hapura e garame karroca. 
Filmi gjithashtu do të jetë domethënës si një shembull i mrekullueshëm i trajtimit 
problematik të femrës.  Judita, përdorë tërheqjen e saj seksuale për ta liruar popullin e 
saj nga xhelati famëkeq Holoferni.  

Pavarësisht të gjithave, Judita nga Betulia, është filmi më ambicioz i xhiruar në Amerikë 
deri në vitin 1914.  

Megjithatë, punëdhënësit e tij në kompaninë Biograph ishin të shtangur nga 
ekstravangaca dhe guximi i regjisorit të tyre Griffith-it, prandaj vendosën të ndërmarrin 
diçka kundër tij. Kur Griffith u kthye nga Nju Jorku me kopjen e filmit të përfunduar 
“Judita nga Betulia”, drejtori gjeneral i kompanisë, Henri Marvin, e njoftoi se ishte 
“avansuar” në punë, si shef i produksionit, dhe se nga ajo pozitë do të mund të 
mbikëqyrte punën e regjisorëve të tjerë, por vet nuk do të mund të bënte regjinë e 
filmave dhe as të menaxhonte buxhetet. Përveç kësaj, udhëheqësit e kompanisë 
Biograph, të magjepsur pas prodhimeve të film d’art, pas shfaqjes së filmit “Dashuritë e 
mbretëreshës Elizabet”, kishin nënshkruar edhe një  kontratë me producentë teatral, për 
xhirimin e shfaqjeve teatrale.Kjo, natyrisht që për D.W.Griffith, qe e papranueshme, 
prandaj ai filloi të kërkojë punë te kompanitë e pavarura. Menjëherë, Adolf Zukor, i cili e 
njihte punën e Griffith, nga filmat e tij të popullarizuar një rulonësh, i ofroi një pagë 
vjetore prej 50 mijë dollarësh, të cilën ai e refuzoi sepse ishte i bindur që kompania e 
Zukor, nuk do t’ i jepte hapësirë artistike më shumë se që i kishte dhënë Biograph. 

Griffith, pranoi ofertën e Harry Aitken, presidentit të kompanisë për distribuimin e 
filmave, Mutual, për të punuar në njërën nga degët e tyre – Reliance-Majestic, si 
producent – regjisor i pavarur. Paga vjetore kapte shumën prej 52 mijë dollarësh. Aitken 
i premtoi Griffith-it që do të kishte mundësi që brenda vitit të xhironte dy filma të pavarur 

të metrazhit të gjatë, krahas filmave të tjerë konvencionalë, sipas programit që do të 
duhej t’ i xhironte sipas kontratës. 

Më 3 dhjetor 1913, ai paralajmëron largimin nga kompania Biograph, duke botuar edhe 
një artikull në revistën New York Dramatic Mirror, e cila edhe e shpall “producent shumë 
të suksessshëm, i cili ka sjellë revolucion në fotografitë lëvizëse të zhanrit dramatik dhe 
themeloi teknikën e formës moderne të artit”. Në artikull, me pak ekzagjerime, 
përmenden edhe meritat e tij teknike në formën artistike të filmit (totali dhe planet e 
afërta, pejsazhet e largëta, ...montazha paralele, etj.), si dhe 151 filmat e tij më të 
rëndësishëm, nga “Aventurat e Dolit” e deri te filmi ende i pashfaqur atëherë “Judita nga 
Betulia”. Në këtë mënyrë, Griffith në mënyrë publike dhe ligjore mori të drejtën në qindra 
filma të cilët pothuaj në mënyrë anonime i kishte realizuar për Biograph në periudhën 
1908-1913. Një fakt tjetër edhe më i rëndësishëm ishte se Griffith, i cili në fillim 
turpërohej për punën e tij që bënte me “fotografitë lëvizëse”, tani e shpall veten si baba 
dhe themelues i filmit të luajtur dhe artistin e parë filmik, apo siç do t’ i emërtojë kritika 
moderne, autorin  e parë filmik. 

Në kompaninë Mutual/ Reliance-Majestic, mori me vete edhe pothuaj tërë ekipin e 
aktorëve që e kishte themeluar në Biograph, por jo edhe xhiruesin e tij briliant Bili Bicer, 
i cili do të vendosë t’ i bashkëngjitet Griffith-it më vonë, si drejtor fotografie, dhe nuk do 
të ndahet nga ai deri në fund të karrierës. Bicer do bashkëpunojë me Griffith-in, në 24 
nga 35 filmat e metrazhit të gjatë, që do të xhiroheshin nga viti 1914-1931.6 

“Lindja e kombit” (The Birth of a Nation, 1915)7 

Para se të fillonte me realizimin e filmit të tij të parë të pavarur kah fundi i vitit 1914, 
Griffith e dërgoi trupën e tij në Hollywood dhe me nguti realizoi katër filma të 
parëndësishëm të metrazhit të gjatë për Reliance-Majestic, nga të cilët njërin e xhiroi 
brenda katër ditësh. Pavarësisht kësaj, Griffith, insistonte që për secilin film të bëhej 
publicitet i veçantë dhe të huazohej sallë e vërtetë kinemaje për premiera, gjë të cilën ia 
kishte kërkuar edhe presidentit të kompanisë, Harry Aitken.  

Megjithatë, Griffith, ishte i fascinuar nga suksesi i superspektaklit italian dhe nuk ndalej 
së kërkuari një temë epike e cila do t’ i mundësonte të konkurronte me këtë spektakël.  

Më në fund e gjeti temën, kur njëri nga skenaristët e tij Frank Wuds, i tregoi për 
përpjekjen e pasuksesshme për filmimin e pjesës “The Clansman” (Njeriu i klanit). Kjo 
pjesë, bestseler i autorit Thomas E.Dickson Jr, me prejardhje nga jugu, fliste për një 
ushtar të Konfederatës amerikane, i cili kthehet në shtëpinë e tij të shkatërruar në 
Karolinën e Jugut pas Luftës Qytetare, si dhe rolin e tij për organizimin e Ku Klux Klan-

                                                            
6Pasi pothuaj i tërë ekipi, braktisën kompaninë Biograph, kjo kompani në vitin 1915 do të dështojë.  
7http://www.youtube.com/watch?v=zFXHhjNclf0 

http://www.youtube.com/watch?v=zFXHhjNclf0

it8. Griffith dhe Wuds, arritën ta bindin presidentin e kompanisë, që të blejë të drejtat për 
rrëfimin e filmit të Dickson-it, për 10 mijë dollarë, ndërsa ata bashkëpunuan për të 
shkruar versionin e tyre të skenarit, ndërkohë që në të futën edhe pjesë të librit tjetër të 
Dicksonit “The Leopard’ s Spots”. Në fund, rrëfimi nuk përfshinte vetëm periudhën e 
kryengritjes por edhe vitet para Luftës Qytetare si dhe vetë luftën. Në fillim, për këtë 
filmishte ndarë një buxhet prej 40 mijë dollarësh, por buxheti i filmit pothuaj u trefishua 
gjatë procesit të realizimit. Deri në fund të xhirimit shpenzimet e filmit kapnin shumë prej 
110 mijë dollarësh, shumë kjo në të cilën ishte investuar tërë pasuria e Griffith-it si edhe 
paga e tij, por edhe kursimet e shumë miqve dhe partnerëve të tij.   

Xhirimet filluan në fund të vitit 1914, në fshehtësi të plotë. Gjashtë javë zgjatën provat 
dhe nëntë javë zgjati xhirimi i filmit. Pothuaj, askush nga ansambli nuk e kishte idenë e 
saktë të zhvillimit të ngjarjes, sepse Griffith, pavarësisht që kishte skenarin e shkruar, ai 
në xhirime punonte edhe pa tekst. Ai i kishte të qarta të gjitha detajet e realizimit të 
filmit, ndërsa anëtarët e ansamblit nuk mund ta imagjinonin se si do të montohej filmi, 
duke pasur parasysh se sa shumë pozicione të kamerës ndërroheshin brenda një 
skene.  

Fillimisht filmi u realizua nga 1544 kuadra të veçantë, derisa filmat më të realizuar nga 
produksionet e jashtme kishin 100 sish. Filmit “Njeriu nga klani” (siç u quajt në fillim filmi 
“Lindja e kombit”), iu deshën tre muaj për t’ u montuar dhe për komponimin e 
muzikës.Parapremiera e këtij filmi u shfaq më 8 shkurt 1915 në Los Angjeles, ndërsa 
publikisht për herë të parë u shfaq në Liberty Theatre në New York, kur edhe iu 
ndryshua emri në “Lindja e kombit”, ndërsa u shfaq për 48 javë pa ndërprerë. 

Me insistimin e Aitken-it, për herë të parë bileta u shit në çmim prej 2 dollarësh në 
kinema të dedikuara për filma, ndërsa konsiderohet që filmi arriti të bëhej njëri nga 
filmat më profitabilë të të gjitha kohërave. Vlerësohet se deri në vitin 1948, filmin “Lindja 
e kombit” e kishin shikuar rreth 150 milionë shikues në mbarë botën, ndërsa filmi kishte 
realizuar rreth 48 milionë dollarë.Siç theksohej në revistën për film Variety, të 12 marsit 
1915, “gazetat ditore e kishin shpallur si fjala e fundit e krijimtarisë filmike”. Në 
përshkrimet e kritikës, fjalët që më së shumti e ilustronin këtë film ishin “epokal” dhe 
“prestigjioz”, ndërsa me rastin e shfaqjes speciale në Shtëpinë e Bardhë, Presidenti 
WoodrowWilson, i cili me profesion ishte historian, kishte deklaruar: “Sikur historia të 
jetë shkruar me shpejtësinë e dritës”. 

Megjithatë, suksesi i jashtëzakonshëm i filmit, u përcoll me pikëpamje kontradiktore dhe 
skandale. Disa javë pas premierës së Nju Jorkut, pas presionit të Shoqatës për 

                                                            
8Ku Klux Klani (KKK), emri i disa organizatave që kanë ekzistuar në të kaluarën si edhe disave që ekzistojnë edhe 
sot, qëllimi i të cilave ishte të ruhet suprirorireti i racës së bardhë. Për herë të parë u themelua në vitin 1886, 
ndërsa themelues ishin veteranët  e ushtrisë së Konfederatës, pas Luftës Qytetare. Sot KKK është ende aktive në 
SHBA dhe konsiderohen si grupe jashtëzakonisht ekstremiste të cilat shpërndajnë urrejtje. 

Përparimin e Njerëzve me Ngjyrë (National Association for the Advancement of Colored 
People – NAACP), të themeluar në vitin 1908, dhe autoriteteve të qytetit, të cilët 
kërkonin të hiqeshin sekuencat raciste nga filmi, Griffith, u detyrua që ta shkurtojë filmin 
për 558 hapa, dhe filmi mbeti me 1375 kuadra. Materiali i hequr, asnjëherë nuk u rikthye 
në film, ndërsa skenat që u hoqën ishin skena në të cilat gratë e bardha 
përdhunoheshin seksualisht nga kriminelët me ngjyrë, si dhe epilogu në të cilin 
sygjerohet që zgjidhja e problemeve racore në Amerikë do të ishte deportimi i “të zinjve” 
në Afrikë. 

Pas pranimit të këtij kompromisi nga Griffith, historianët filluan ta kritikonin për 
këndvështrimin e tij për periudhën e rindërtimit, ndërsa figura të rëndësishme nga jeta 
publike, filluan të kërkonin edhe ndalimin e këtij filmi për shkak tëparagjykimeve racore.  
Redaktori i revistës  Nation, filmin e quajti si “i parehatshëm, i pamoralshëm dhe i 
dëmshëm – përpjekje e qëllimtë për t’ i përçmuar dhjetë milionë qytetarë amerikanë të 
cilët në këtë film pasqyrohen si kafshë”. Guvernatori i shtetit të Masaçusetsit, u përpoq 
të ndalonte shfaqjen e filmit në tërë vendin pas protestave raciste në kohën e premierës 
në Boston.  Te protestat erdhi edhe në kohën e premierës në Çikago dhe Atlanta. Në 
Kontektikat, Ilinoi, Kanzas, Minesota, Nju Xhersi, Viskonsin dhe Ohajo, u ndalua 
përfundimisht shfaqja e këtij filmi, ndërsa presidenti Vilson u detyrua që publikisht t’ i 
tërhiqte lavdëratat e tij dhe të deklarojë që teknikat briliante në këtë film janë përdorur 
për qëllime turbulluese.    

“Intolerance” (Mosdurimi, 1916)9 

Për shkak të trazirave që ndodhën në mes të racave, të provokuara nga përmbajtja e 
filmit “The Birth of a Nation”, Griffithin e vriste ndërgjegja nga kritikat e bëra, andaj 
përkushtohet të xhirojë filmin e ri të quajtur “Mosdurimi” (Intolerance).  

Në këtë film Griffith paraqet katër tema historike si dhe mosdurimin e vazhdueshëm e të 
përhershëm në mes civilizimeve, racave, klasave dhe mosdurimin në mes njerëzve në 
përgjithësi.Rrëfimi i parë ka të bëjë me rënien e Perandorisë së Babilonit në shekullin 
VI, p.e.s. Rrëfimi i dytë ka të bëjë me kryqëzimin e Krishtit dhe tradhtinë e Judës, e treta 
flet për qërimin e hesapeve të katolikëve në natën e Bartolomeut në vitin 1572, ndërsa 
rrëfimi i katërt trajton një temë bashkëkohore në të cilën një i ri akuzohet për vrasjen e 
shefit të tij, gjë të cilën nuk e kishte bërë. 

Dekori nga rrëfimi i parë konsiderohet si dekori më grandioz që ishtë paraqitur 
ndonjëherë në historinë e filmit deri në atë periudhë, sepse të gjitha elementet ishin 
punuar në përmasa natyrore. Filmi fillon në segmente të gjata në të katër rrëfimet të 
cilat më vonë do të shkurtohen dhe përshpejtohen.Ky parim i montazhës përdoret edhe 
sot në filmat amerikanë sepse ky paraqet kulmin e montazhës. 
                                                            
9http://www.youtube.com/watch?v=dDl1tHqow3E 

http://www.youtube.com/watch?v=dDl1tHqow3E

As para dhe as pas këtij filmi askush nuk kishte bërë diçka të tillë, por për fat të keq filmi 
nuk u prit me shumë entuziazëm, ndërsa Griffith-i përjetoi një kolaps ekonomik pas të 
cilit asnjëherë nuk mundi të rimerrte veten. 

Publiku e konsideroi filmin si shumë eksperimental, por kolegët e tij kineastë, i dhanë 
mirënjohje Griffith-it. Kritika e konsideroi këtë film si një moralizëm naiv, në të cilin 
mbizotëron konflikti, e keqja dhe e mira në mes të zinjve dhe të bardhëve, për t’ u 
pasuar më vonë nga një vizion i së ardhmes në të cilën do të zhdukeshin luftërat dhe e 
keqja, ndërsa njerëzit do të fillojnë të duhen në mes vete. 

Pas këtij mosuksesi, Griffith, do të vazhdojë me realizimin e filmave me buxhet të vogël, 
si filmi me titull “Lule të vyshkura” (Broken Blossoms), në të cilin flet për një dashuri të 
pamundur për shkak të paragjykimeve dhe “A nuk është jeta e bukur”  (Isn’t life 
wonderful), në të cilin protagonistë janë dy të rinj të cilët përjetojnë ditë të vështira pas 
Luftës së Dytë Botërore. 

 


